
Útdráttur  

     Markmið þessarar ritgerðar er að varpa ljósi á hve slæmar aðstæður sum börn búa 

við á heimilum sínum. Þær eru alls staðar að finna og þar skiptir þjóðfélagsstaða eða 

stétt fólks ekki máli. Mikill fjöldi barna býr því miður við hræðilegar aðstæður vegna 

ofbeldis sem á sér stað innan veggja heimilisins, oft af völdum fólks sem það telur sig 

geta treyst. Börn verða fyrir hvers kyns ofbeldi; líkamlegu, kynferðislegu, andlegu eða 

vegna vanrækslu. 

     Í þessara ritgerð fjalla ég um börn sem verða fyrir heimilisofbeldi og orsakir þess og 

afleiðingar. 

      Ég mun skoða hverjar birtingarmyndir heimilisofbeldis eru og hvernig þær lýsa sér. 

 Börn sem verða fyrir ofbeldi munu mörg hver gjalda fyrir það allt sitt líf og því miður 

er ofbeldi gagnvart börnum algengara en margur heldur. 

      Ég mun skoða helstu afleiðingar ofbeldis gagnvart börnum og þau einkenni sem 

hægt er að greina hjá þeim sem verða fyrir slíku. Hver eru þau einkenni sem starfsfólk 

leik- og grunnskóla, og fleiri, þurfa að þekkja í fari barna sem beitt hafa verið ofbeldi á 

heimilum? Viðkomandi verða að þekkja einkennin og geta bent fagaðilum á svo börnin 

fái viðeigandi hjál. Það er mjög mikilvægt að bera ávallt hag barna fyrir brjósti og huga 

að málstað þeirra og mannréttindum. 

 

 

                                                                                               Nanna Kolbrún Óskarsdóttir 

Töflu- og myndayfirlit 

Inngangur  

     Í þessari ritgerð mun ég einbeita mér að heimilisofbeldi og börnum sem búa við slíkt 

ofbeldi. 

     Markmið ritgerðarinnar er að skoða þau einkenni sem koma fram hjá börnum sem 

búa við heimilisofbeldi. Ef við lærum að þekkja þau einkenni þá mun það auðvelda 

okkur að koma auga á þau og gera viðeigandi ráðstafanir. Fyrir fólk sem starfar með 

börnum er nauðsynlegt að þekkja einkennin og það geta viðkomandi gert fái þau 

fræðslu. Ef næg fræðsla er fyrir hendi á fólkið auðveldara með að hjálpa börnunum og 

veita þeim þá aðstoð sem þau þurfa.  

     Samhliða ofangreindu mun ég skoða hvers konar heimilisofbeldi það er sem börn 

verða fyrir. Ég tel mjög mikilvægt að skoða þetta allt með tilliti til þess að ekkert barn á 

að þurfa að búa við slæmar heimilisaðstæður og það er sannarlega þess virði ef hægt er 

að bjarga sem flestum börnum frá ofbeldi á heimilum. Með því að skoða vandlega þær 

birtingarmyndir sem heimilisofbeldi getur haft þá gerir það okkur auðveldara fyrir að 

vita að hverju við eigum að leita í fari barnanna.Við getum kynnt okkur einkenni barna 

sem þjást vegna ofbeldis með því að vera vel upplýst og vita nákvæmlega til hverra við 

getum leitað ef grunur vaknar um heimilisofbeldi gagnvart börnum. 

     Í kjölfarið mun ég skoða heimildir um helstu tegundir heimilisofbeldis, því ofbeldi 

hefur sannarlega margar birtingarmyndir. Ofangreindum spurningum og vangaveltum 

mun ég reyna að svara í þessari ritgerð.  

     Þetta er heimildaritgerð sem byggir á lestri um hvað heimilisofbeldi er, hversu 

algengt heimilisofbeldi gagnvart börnum er, og helstu einkennum og afleiðingum þess á 

börn.  

Hugtakið heimilisofbeldi 

     Með hugtakinu heimilisofbeldi er átt við valdbeitingu einstaklings gegn sínum 

nánustu. Heimilisofbeldi á sér stað í öllum menningarsamfélögum og meðal fólks úr 

öllum þrepum og stéttum  samfélagsins (Steinunn Gestsdóttir og Margrét Ólafsdóttir, 

2007). 

     Heimilisofbeldi er yfirleitt skipt í tvo flokka, annars vegar þegar fullorðin manneskja 

beitir aðra fullorðna manneskju ofbeldi og hins vegar þegar fullorðinn beitir barn 

ofbeldi. Við munum hér einbeita okkur að því síðarnefnda (Garðar Gíslason, Hjördís 

Þorgeirsdóttir og Ingólfur V. Gíslason, 1995) 

     Ofbeldi hefur verið viðvarandi í öllum þjóðfélagshópum frá örófi alda. Það ofbeldi 

sem litið er hvað alvarlegustum augum er ofbeldi gegn börnum, sem geta ekki varið sig.  

Mikið ósamræmi er í því hvað fólki finnst vera gott uppeldi og eðlilegar refsingar og 

hvað fólki finnst vera ofbeldi gegn börnum. Hvað þetta varðar skiptir menning fólks 

miklu máli og því eru mjög mismunandi skoðanir í ólíkum menningarheimum (Jónína 

Einarsdóttir, Sesselja Th. Ólafsdóttir, Geir Gunnlaugsson, 2004).   

     Hér að neðan sjáum við hvað telst vera heimilisofbeldi samkvæmt verklagsreglum 

lögreglunnar. 

Í verklagsreglum sem ríkislögreglustjórinn setur um meðferð og skráningu 

heimilisofbeldismála segir í 1.gr: 

 

Forsenda fyrir skráningu máls í verkefnaflokkinn heimilisofbeldi er að 

gerandi og þolandi séu nákomnir, þ.e. skyldir eða tengdir. 

Með geranda og þolanda er í reglum þessum átt við ætlaðan 

brotamann og ætlaðan brotaþola. Til skyldra og tengdra í þessu 

sambandi teljast m.a. núverandi eða fyrrverandi maki, hvort sem um er 

að ræða hjón eða sambúðarfólk, börn, systkini og foreldrar eða 

forráðamenn.  

 

(Verklagsreglur um meðferð og skráningu heimilisofbeldismála, 2005). 

 

     Þessi grein segir okkur hvaða aðilar það eru sem falla undir hugtakið heimilisofbeldi; 

ef um heimilisofbeldi er að ræða eru aðilar tengdir hvort sem er með blóðböndum eða á 

annan hátt. 

     Það er mjög misjafnt hvað mismunandi þjóðfélagshópar kalla ofbeldi, en þar sem ég 

er nú aðallega að skoða Ísland mun ég einbeita mér að því að skoða hvernig við, hér á 

landi, skilgreinum ofbeldi. 

     Á síðustu árum hefur uppeldi barna breyst mjög mikið og það sem hér einu sinni 

þótti hin eðlilegasta uppeldisaðferð telst núna líkamlegt ofbeldi á börnum (Jónína 

Einarsdóttir, o.fl 2004). Þetta er skýrt tekið fram í skýrslu frá Félagsmálaráðuneytinu 

frá árinu 1993 þar sem segir: 

 „…sérhver beiting á valdi til að hindra aðra í að breyta, hugsa eða 

finna til eins og þeir kjósa sjálfir og að þvinga aðra til að aðhafast 

eitthvað gegn vilja sínum.“  

(Jónína Einarsdóttir, o.fl. 2004, bls. 2).  

     

      Yfirleitt er litið á að börn séu beitt ofbeldi í refsingarskyni, hins vegar er það einnig 

þannig að börn eru beitt ofbeldi án nokkurrar ástæðu, svo sem þegar foreldrar eða aðrir 

aðstandendur eiga við geðræn vandamál að stríða. Börn þurfa heldur ekki að verða fyrir 

ofbeldinu sjálf þar sem það að horfa upp á ástvin eða einhvern sér nákominn verða fyrir 

ofbeldi er metið sem andlegt ofbeldi gagnvart barni (Jónína Einarsdóttir, o.fl. 2004).  

     Í lögum um barnavernd og barnalögum er tekið skýrt fram hver réttindi barna eru, 

þessum lögum er ætlað að verja börn gegn ofbeldi, en því miður eru margir sem virða 

ekki þessi lög.  

Réttindi barna  

     Mikið er um að börn verði fyrir heimilisofbeldi, hvort sem ofbeldinu er beitt sem 

uppeldisaðferð í formi refsingar eða einfaldlega vegna þess að foreldrarnir kunna ekki 

að koma öðruvísi fram við börnin sín. Börn eiga samkvæmt lögum að vera vernduð 

gegn ofbeldi en því miður er lögunum ekki alltaf fylgt, og ekki eru gerðar nægar 

ráðstafanir til þess að ganga úr skugga um að fólk fylgi lögum. 

     Þann 27. nóvember 1992 öðlaðist Barnasáttmáli Sameinuðu þjóðanna gildi hér á 

landi. Með fullgildingu sáttmálans ber viðkomandi ríkjum skylda til þess að vernda börn 

gegn líkamlegu og/eða andlegu ofbeldi. Við erum því bundin hér á Íslandi samkvæmt 

lögum að sjá til þess að börn verði ekki fyrir ofbeldi (Jónína Einarsdóttir, o.fl. 2004). 

     Margir hafa haldið því fram að það sé vegna 71. gr. Stjórnarskrár Íslands um 

friðhelgi einkalífs að heimilisofbeldi hafi haldist þetta leynt eins og raun ber vitni 

(Jónína Einarsdóttir, o.fl. 2004). 71. gr. Stjórnarskrár Íslands fjallar um friðhelgi 

einkalífs, þar sem stendur að allir eigi rétt á að njóta friðhelgi einkalífs og finnst 

mörgum að barnavernd og lögregla sé að stíga inn á þeirra einkasvæði, sem er varið 

með þessum lögum, þegar þau hafa afskipti af heimilisofbeldi. Fólk misskilur því oft 

þessi lög þar sem þú nýtur ekki friðhelgi einkalífs á meðan þú brýtur lög. Þar sem 

ofbeldi gagnvart börnum er lögbrot þá fellur það ekki undir 71. gr. Stjórnarskrár Íslands 

um friðhelgi einkalífs. Maður getur ekki gert hvað sem er hvort sem það er ólöglegt eða 

ekki bara vegna friðhelgi einkalífsins. 

     Samkvæmt barnalögum þá kemur það skýrt fram hvaða lögum ber að fylgja þegar 

börn eiga í hlut. Í1.gr. barnalaga 2003/76 segir: 

 

-Barn á rétt á að lifa, þroskast og njóta verndar, umönnunar 

og annarra réttinda í samræmi við aldur sinn og þroska og án 

mismununar af nokkru tagi. Óheimilt er að beita barn hvers 

kyns ofbeldi eða annarri vanvirðandi háttsemi. 

-Það sem barni er fyrir bestu skal ávallt hafa forgang þegar 

teknar eru ákvarðanir um málefni þess. 

 

(Barnalög, 2003, bls.1). 

     Í þessari grein kemur skýrt fram að öll börn eiga rétt á því að njóta verndar og fá að 

þroskast eðlilega og að komið sé fram við þau í samræmi við aldur þeirra. Samkvæmt 

lögum má ekki beita börn ofbeldi á nokkurn hátt. Einnig er mikilvægt að muna að ávallt 

skal gera það sem er börnum fyrir bestu. 

Í Barnaverndarlögum  nr. 80/2002 segir í 1.gr.: 

 

-Börn eiga rétt á vernd og umönnun. Þau skulu njóta réttinda 

í samræmi við aldur sinn og þroska. 

-Allir sem hafa uppeldi og umönnun barna með höndum 

skulu sýna þeim virðingu og umhyggju og óheimilt er með 

öllu að beita börn ofbeldi eða annarri vanvirðandi háttsemi. 

Foreldrum ber að sýna börnum sínum umhyggju og nærfærni 

og gegna forsjár- og uppeldisskyldum við börn sín svo sem 

best hentar hag og þörfum þeirra. Þeim ber að búa börnum 

sínum viðunandi uppeldisaðstæður og gæta velfarnaðar 

þeirra í hvívetna. 

(Barnaverndarlög, 2002, bls. 1). 

     Þarna koma þær reglur sem gilda um uppeldi barna skýrt fram. En því miður er það 

samt alltof oft þannig að mál sem snerta ofbeldi gagnvart börnum ganga of langt áður en 

nokkuð er að gert. Margir halda því fram að það sé alltaf barninu fyrir bestu að vera hjá 

foreldrum sínum. Það er ef til vill rétt, og börn vilja oftast vera hjá foreldrum sínum 

sama hvað á gengur á heimilinu. En ef tekið er mið af lögum og þeim framfylgt þá getur 

í mörgum tilfellum verið betra að fjarlægja barn af heimili ef foreldrarnir sinna 

uppeldishlutverki sínu ekki sem skyldi. Til að kanna nánar stöðu mála hvað varðar 

ofbeldi gagnvart börnum er rétt að skoða þær tölfræðilegu upplýsingar sem til eru um 

þessi mál. 

Tölfræðilegar upplýsingar um ofbeldi á Íslandi 

     Þegar skoðaðar eru nýjustu tölur um heimilisofbeldi gagnvart börnum kemur í ljós að 

þær hafa lækkað síðustu 6-7 ár. Hlutfall drengja sem hefur orðið vitni að alvarlegu 

ofbeldi milli foreldra sinna fór úr 5,4% árið 2006 og niður í 4,2% árið 2012. Sömu ár 

hjá stúlkum sýndu lækkun úr 7,3% niður í 5,7. Hlutfall drengja sem orðið höfðu fyrir 

líkamlegu ofbeldi á heimili sínu var árið 2006 4,1% og hækkaði síðan í 5,3% árið 2009 

en lækkaði niður í 4,1% árið 2012. Hjá stúlkum fór hlutfallið úr 6,1% árið 2006, upp í 

6,3% 2009, en lækkaði niður í 4,7% árið 2012. Staðan er því betri í dag en síðustu ár og 

má sérstaklega sjá mikinn mun hjá stúlkum. Þegar skoðaðar eru tölfræðilegar 

niðurstöður um heimilisofbeldi kemur skýrt fram að árið 2009 var mjög slæmt ár hvað 

varðar heimilisofbeldi (Lovísa Arnardóttir, 2013, bls. 30-31).  

     Lögregla er kölluð út þrisvar til fjórum sinnum dag hvern vegna heimilisofbeldis. Á 

árunum 2007-2012 voru rúmlega 7000 útköll, í 1.559 tilvikum var um ofbeldi að ræða.             

Tilfellum hefur fækkað lítillega milli ára en hins vegar hafa alvarlegri mál aukist. Árið 

2011 var byrjað á tilraunaverkefni Barnaverndarstofu, barnaverndarnefnda og 

lögreglunnar á höfuðborgarsvæðinu. Tilgangur þess verkefnis var að betur skyldi sinna 

sálargæslu barna. Þetta var ákveðið vegna þess að ekki þótti nóg að gert til hjálpar 

börnum sem urðu vitni að ofbeldi á heimili sínu. Niðurstaða verkefnisins sýndi að í 

hverri viku verða börn vitni að ofbeldi heima hjá sér, misalvarlegu og stundum eru það 

börnin sjálf sem þurfa að hringja í lögregluna. Sum tilfelli eru það slæm að heimilið er 

lagt í rúst, börn verða fyrir áfalli og flytja þarf jafnvel móður þeirra á slysadeild vegna 

ofbeldis (Svavar Hávarðsson, 2012). 

     Barnaverndarnefnd fær 400 tilkynningar um kynferðisofbeldi á hverju ári. Á 

hverjum degi berast barnaverndarnefnd minnst þrjár tilkynningar vegna ofbeldis gegn 

börnum, ein vegna líkamlegs ofbeldis, ein vegna kynferðislegs ofbeldis og ein vegna 

andlegs ofbeldis. Aldrei hafa borist eins margar tilkynningar um ofbeldi gegn börnum 

og árið 2011 en það ár voru þær 2008 (Sigríður Dögg Auðunsdóttir, 2012).  

      Fáar rannsóknir hafa verið gerðar hér á landi er varða börn sem verða vitni að 

heimilisofbeldi. Það er þó ein rannsókn sem Guðrún Kristinsdóttir, og samstarfsfólk, 

hefur unnið að og er á lokastigi. Þau endurgerðu rannsókn Mullender og félaga 

(Mullender, o.fl., 2002). Í rannsókn þeirra voru tekin viðtöl við börn sem höfðu orðið 

vitni að heimilisofbeldi í stað þess að fullorðnir segðu frá reynslu barnanna. Fyrri hluti 

rannsóknar Guðrúnar og félaga hefur þegar verið birtur. Könnun var lögð fyrir 1125 

nemendur á aldrinum 9-16 ára og sýndi hún að fjórðungur barnanna eða 25% sögðust 

þekkja einhvern sem hefur orðið vitni að ofbeldi heima hjá sér. Þetta er mjög stórt 

hlutfall og gefur til kynna að heimilisofbeldi sé mjög algengt (Barnaheill, 2011, bls. 12). 

     Mikilvægt er að reyna að gera allt sem hægt er til að minnka líkur á því að barn verði 

fyrir heimilisofbeldi. Að fræða börnin er mjög mikilvægur þáttur í að reyna að draga úr 

ofbeldi og þess vegna er eðlilegt að börn viti hvað ofbeldi er svo þau viti hvað er að 

gerast þegar þau verða vitni að ofbeldi. Rannsóknir á börnum hafa sýnt að yfir 

helmingur 9 ára barna þekkir orðið heimilisofbeldi (Steinunn Gestsdóttir og Margrét 

Ólafsdóttir, 2007). Erfiðara er að koma auga á andlegt ofbeldi, þar sjást engin líkamleg 

sár og því er mjög oft sem þessi tegund ofbeldis á sér stað án vitundar nokkurs manns. 

     Aðeins voru 10 mál þar sem um var að ræða andlegt ofbeldi tilkynnt til 

barnaverndarnefnda á árinu 2001, það var af 1.781 tilfella sem tilkynnt var um ofbeldi á 

börnum það árið. Þar sem mjög erfitt er að færa sönnur á andlegt ofbeldi er mjög líklegt 

að börn geri sér ekki alltaf grein fyrir því að þau verði fyrir barðinu á því og þurfa þar af 

leiðandi að lifa við það og fara á mis við þá aðstoð sem þau eiga rétt á samkvæmt 

Barnaverndarlögum (Jónína Einarsdóttir, o.fl. 2004). Þær rannsóknir sem gerðar hafa 

verið á Íslandi um heimilisofbeldi hafa ekki haft það markmið að skoða eðli þess og 

umfang, við vitum því fremur lítið um algengi heimilisofbeldis hér á landi (Jónína 

Einarsdóttir, o.fl. 2004). Árið 2006 voru 189 tilkynningar til barnaverndar um líkamlegt 

ofbeldi á börnum á aldrinum 0-18 ára þar sem gerandinn var tengdur barninu (Steinunn 

Bergmann, 2011). 

     Á myndunum hér fyrir neðan má sjá fjöldatöflur um helstu gerendur, algengasta 

aldur þeirra sem verða fyrir líkamlegu heimilisofbeldi, kynjaskiptingu fórnarlamba og 

hverjir það eru sem í flestum tilvikum tilkynna ofbeldi til barnaverndarnefnda. Þessar 

töflur eru teknar af heimasíðu Barnaverndarstofu. 

 

 

Mynd 1. Af þessari töflu má sjá hverjir gerendur voru í málum sem tilkynnt voru um 

líkamlegt ofbeldi gegn börnum.Greinilegt er hverjir eru oftast gerendur. 

Mynd 2. Þessi tafla sýnir hvernig aldursskiptingin var í þessum 189 málum sem tilkynnt 

voru. 

Þarna sést að aldursflokkurinn 6-10 ára varð oftast fyrir heimilisofbeldi. 

 

 

Mynd 3. Þessi mynd sýnir hvert kynjahlutfallið var eftir aldursskiptingu barnanna. 

Algengast er að barnið sé á aldrinum 6-10 ára gamalt þegar ofbeldið á sér stað. 

Mynd 4. Þessi mynd sýnir hverjir það eru sem tilkynna grun um líkamlegt ofbeldi af 

hálfu foreldra. Hér má glögglega sjá hverjir það eru sem oftast tilkynna þessi mál. 

     Lang flestar tilkynningar um ofbeldi eru af hálfu lögreglu, skóla eða leikskóla. Hér 

sést að mjög sjaldgæft er að barn tilkynni sjálft um ofbeldi (Steinunn Bergmann, 2011 

bls. 15-16). Eins og sjá má á fyrstu myndinni eru kynfeður í langflestum tilfellum 

gerendurnir, þar fast á eftir kemur síðan kynmóðir. Á mynd 2 má sjá hvernig 

aldurskiptingin var á börnunum í þeim 189 málum sem tilkynnt voru til 

barnaverndarnefndar. Taflan er kannski örlítið gróf og setur stórt aldursbil í sama flokk, 

börn á aldrinum 6-10 ára voru stærsti aldursflokkurinn. Á þeim aldri urðu flest börn 

fyrir líkamlegu ofbeldi, af þeim 189 málum sem kærð voru til barnaverndarnefndar.   

Lægsta hlutfall barna var á aldrinum 15-18 ára sem gefur að miklu leyti augaleið þar 

sem börn eru þá mun þroskaðri og því ekki eins varnarlaus gagnvart ofbeldi og þau 

yngri. Á mynd 3 er skoðuð kynjaskiptingin og sýnir hún að drengir á aldrinum 6-10 ára 

eru í miklum meirihluta þeirra sem beittir eru líkamlegu ofbeldi á heimili sínu, stúlkur 

eru hins vegar fleiri í öllum öðrum aldurshópum. Á mynd 4 er sýnt hver það er sem 

tilkynnir oftast til barnaverndarnefndar grun um líkamlegt ofbeldi af hálfu foreldra gegn 

börnum. Þar var skóli, leikskóli og lögreglan í miklum meirihluta sem tilkynnti til 

barnaverndarnefnda.  

     Athyglisvert er að í þessum 189 tilfellum sem bárust barnaverndarnefnd þá var 

aðeins um 156 börn að ræða. Það var þannig að í mörgum tilfellum var um að ræða 

sömu börnin aftur og aftur, sum allt að fjórum sinnum (Steinunn Bergmann, 2011, bls. 

15-16). 

     Í doktorsritgerð Sigrúnar Júlíusdóttur frá árinu 1993, á rannsóknum á 

uppeldisaðferðum segir hún að miðað við svör fólks um uppeldi þá nefna aðeins um 

10% svarenda að þeim þyki líkamsrefsingar barna réttlætanlegar. En þegar fólkið var 

spurt hvað það gerði í raun, kom í ljós að um 45% höfðu beitt líkamsrefsingum af 

einhverju tagi. Líkamsrefsingar voru allt frá því að taka í og hrista, sem var algengast og 

til þess að rasskella sem kom þar fast á eftir. Mæður virtust oftar beita líkamsrefsingum 

en feður, og var það nær eingöngu vegna þess að þær misstu stjórn á skapi sínu. Feður 

virtust hins vegar frekar nota líkamsrefsingar sem hluta af uppeldisaðferð (Garðar 

Gíslason, o.fl. 1995, bls. 29).  

Að verða fyrir ofbeldi eða vera vitni að ofbeldi 

     Þegar talað er um að barn horfi á ofbeldi eða sé vitni að því er átt við að barnið horfi  

á ofbeldi gegn móður sinni eða föður frá hendi maka. Það telst einnig verða vitni að 

ofbeldi þó það sjái ekki ofbeldið sjálft með berum augum, heldur ef það heyrir öskur, 

grátur, brothljóð eða annað óhugnanlegt sem hræðir það (Barnaheill, 2011). Það er vitað 

að börn bera oft ekki síður skaða af því að horfa upp á ofbeldi en að verða sjálf fyrir því.       

Sum þeirra barna sem verða fyrir ofbeldi eða verða vitni að því komast hjá því að verða 

fyrir varanlegum skaða. Þar eru ákveðnar ástæður eins og félagslegir og sálrænir þættir 

sem geta hjálpað og hæfni barnsins til þess að kljást við álag. Einnig geta tengsl barns 

við annað fullorðið fólk en gerandann haft áhrif á hvernig barn sem býr við ofbeldi 

vegnar síðar í lífinu (Steinunn Gestsdóttir og Margrét Ólafsdóttir, 2007). 

     Gerendur halda oft að fyrst börnin sjái ekki ofbeldið eiga sér stað þá viti þau ekki af 

því og verði því ekki fyrir neinum áhrifum. Þeir halda líka oft að það séu bara elstu 

börnin sem skilji hvað á sér stað en þau yngri hafi enga hugmynd og finni því ekkert 

fyrir ofbeldinu. Það er hins vegar þannig að börn eru svo næm að þau finna strax ef 

eitthvað er ekki eins og það á að vera og þau finna til að mynda fljótt ef foreldri er í 

ójafnvægi og það gerir börnin oft ergileg og erfið (Stanley, Miller, og Foster, 2012). 

     Það er ekki langt síðan að því var haldið fram að þau börn sem horfðu upp á ofbeldi 

milli foreldra sinna yrðu fyrir engum eða mjög takmörkuðum áhrifum. Nýlegar 

rannsóknir hafa hins vegar leitt í ljós að börn finna meira fyrir ofbeldi en fólk almennt 

heldur. Fullorðið fólk telur sér trú um að það geti haldið ofbeldi leyndu fyrir börnum en  

þau síðarnefndu  vita oftast  meira  hvað er að gerast á heimilum en þeir fullorðnu halda.   

Börn eiga það til að muna eftir slíku mörgum árum síðar sem sýnir augljóslega hversu 

mikil áhrif þetta hefur haft á viðkomandi. Börnin vita það líka að ofbeldi á heimilum er 

eitthvað sem er fjölskylduleyndarmál og reyna því að passa að enginn komist að þessu 

og segja engum frá heimilisástandinu (Barnaheill, 2011). 

     Ofbeldi milli foreldra hefur mjög svipuð áhrif á barnið og ef það verður fyrir 

ofbeldinu sjálft. Hávær rifrildi milli þeirra gera barnið óttaslegið og óöruggt. Spenna og 

ójafnvægi foreldra gerir þá að sjálfsögðu ekki jafnfæra til að annast barnið (Ólöf Ásta 

Farestveit og Þorbjörg Sveinsdóttir, 2006). Það sýnir auk þess betur hve mikil áhrif 

þetta getur í raun haft á börn þar sem margt bendir til þess að þeir drengir sem alast upp 

við að feður þeirra beiti móður þeirra ofbeldi, þeir munu sjálfir beita sína konu ofbeldi 

síðar á lífsleiðinni. Börn þurfa ekki að verða vitni að ofbeldinu til þess að það geti haft 

áhrif á þau (Christiansen, 2003). Það er því mjög mikilvægt að gera sér grein fyrir því 

að drengir og stúlkur sem horfa upp á ofbeldi á heimili sínu eru einnig fórnarlömb 

ofbeldis (Barnaheill, 2011). 

     Börn sem segja engum frá slæmu heimilisástandi þjást ein og fá enga aðstoð. 

Áherslan er orðin meiri á alþjóðavettvangi á mikilvægi þess að börnum sem verða vitni 

að ofbeldi heima hjá sér sé veitt aðstoð. Í dag eu flestir sammála um að barn sem verður 

vitni að ofbeldi milli foreldra sinna verði fyrir andlegu eða sálrænu ofbeldi (Barnaheill, 

2011). Árið 2005 ýtti Kofi Annan, þáverandi framkvæmdastjóri Sameinuðu þjóðanna af 

stað alþjóðlegri rannsókn um þessi mál. Niðurstöður þeirrar rannsóknar eru sláandi þar 

sem áætlað er að um 275 milljónir barna verði ítrekað vitni að ofbeldi milli foreldra 

sinna. Tölurnar sem bárust frá Íslandi tengdar þeirri rannsókn gera ráð fyrir að um 2000 

börn verði á hverju ári vitni að heimilisofbeldi sem er um 2,5 % íslenskra barna 

(Barnaheill, 2011, Bls. 8). 

     Börn sem búa við þær aðstæður að ofbeldi á heimilinu sé daglegt brauð mótast af því 

hvort sem þau verða sjálf fyrir ofbeldinu eða horfa upp á það. Rannsóknar samanburður 

hefur leitt það í ljós að 25-70% þeirra barna sem alast upp við slíkar heimilisaðstæður 

eiga við hegðunarvandkvæði að stríða, en aðeins 10-20% barna sem ekki búa við þessar 

aðstæður (Ingólfur V. Gíslason, 2008, Bls. 92). 

     Árið 2010 átti sér stað breyting til hins betra í málum sem varða börn sem verða vitni 

að heimilisofbeldi. Barnaverndarstofa bauð upp á meðferð fyrir börn sem hafa búið við 

eða orðið vitni að heimilisofbeldi. Þar var í boði hópmeðferð og var sú meðferð sérhæfð 

sálfræðimeðferð fyrir börn sem hafa orðið fyrir áföllum. Barnaverndarstofa sótti 

fyrirmynd þessarar meðferðar til Noregs (Barnaheill, 2011). 

     Rannsóknir hafa einnig sýnt að þau börn sem verða vitni að ofbeldi eiga það til að 

bregða sér í hlutverk foreldris og hugsa um þann sem verður fyrir ofbeldinu, sem er 

langt niðri og líður illa og getur þar af leiðandi ekki hugsað um sig né eigin börn. Barnið 

á þá til að fara að gera það sem er verk foreldra og taka ábyrgð á systkinum sínum. 

Þegar börn skipta svona um hlutverk þá er algengt að þau einangri sig frá vinum sínum 

til þess að koma í veg fyrir að það fréttist hvað á sér stað á heimili þeirra (Stanley, o.fl. 

2012).  

     Það bendir allt til þess að börn sem búa við heimilisofbeldi þjáist að mörgu leyti jafn 

mikið og þau börn sem verða fyrir ofbeldinu sjálf. Það að vera viðbúin og alltaf á nálum 

yfir því hvenær næsta sprengja springur gerir börnin kvíðin og stressuð. Fæst þeirra hafa 



 18 

 

þroska til að sinna og taka ábyrgð á systkinum sínum sem gerir það að verkum að þau fá 

ekki að vera börn og taka út eðlilegan þroska sem slík. 

     Heimilisofbeldi getur verið mjög mismunandi en helstu birtingarmyndum þess er 

hægt að skipta í fjóra flokka. Hér á eftir mun þeim vera gerð skil. 

Mismunandi birtingarmyndir ofbeldis  

     Ofbeldi á sér margar birtingarmyndir, meðal þeirra eru andlegt, líkamlegt og 

kynferðislegt ofbeldi og vanræksla. 

     Mikilvægt er að vita hvað hver birtingarmynd ofbeldis felur í sér til að auðvelda fólki 

að gera sér grein fyrir hvers konar ofbeldi barnið verður fyrir. Hvernig sem ofbeldið er 

þá er það alltaf jafn alvarlegt og algjörlega óviðunandi. En samt vill það oft verða 

þannig að litið er á kynferðislegt ofbeldi gagnvart börnum sem mun alvarlegra ofbeldi 

en aðrar birtingarmyndir þess. Líklega má það til sanns vegar færa en ekki mega aðrar 

birtingarmyndir ofbeldis gleymast. Ofbeldi er eitthvað sem enginn á að verða fyrir og 

nauðsynlegt er að gera allt til að koma í veg fyrir það. Hér á eftir ætla ég að skoða 

hvernig birtingarmyndir heimilisofbeldis eru. 

 

Kynferðislegt ofbeldi  

     Það orð er notað þegar um er að ræða kynferðislega misnotkun, kynferðislega áreitni, 

kynferðislegt ofbeldi og sifjaspell. Kynferðislegt ofbeldi felur í sér að hvers kyns athöfn 

sem gerð er gegn vilja annarra og getur orðið til þess að viðkomandi hljóti skaða af.   

Athöfnin getur verið í formi mynda orða eða snertingar. Vandamálið er að börn hafa 

ekki þroska til að skilja hvað athafnirnar fela í sér og eiga því erfitt með að greina hvort 

þau vilji taka þátt eða ekki (Ólöf Ásta Farestveit og Þorbjörg Sveinsdóttir, 2006).    

Kynferðislegt ofbeldi getur verið allt frá því að sýna barni klámfengnar myndir til þess 

að hafa kynmök við barnið. Og fellur allt þarna á milli undir kynferðislegt ofbeldi 

gagnvart barni (Garðar Gíslason, o.fl.1995). 

     Kynferðislegu ofbeldi gagnvart börnum fylgja margs konar einkenni. Má þar nefna 

líkamleg einkenni eins og ótímabæra þungun, sýkingar á kynfærum, blæðingar eða 

annars konar áverka á kynfærasvæði sem getur bent til þess að kynferðislegt ofbeldi hafi 

átt sér stað. Önnur einkenni geta verið að sum fórnarlömb sýna engin hegðunar eða 

andleg einkenni á þeim tíma sem ofbeldið á sér stað, en samt er ýmislegt sem gefur til 

kynna að um ofbeldi gagnvart börnum hafi verið að ræða. Algengast er að börn hegði 

sér á óviðeigandi hátt, þau viti til að mynda óvenjulega mikið um kynlíf, miðað við 

aldur. Einnig sýna þessi börn streitueinkenni, kvíða, fá martraðir, eru reið, þunglynd og 

eiga það til að strjúka að heiman, reyna að fremja sjálfsmorð og jafnvel selja líkama 

sinn (Munro, 2007). 

     Þar sem börnin hafa ekki þroska til að skilja aðstæður þá hefur gerandinn algjöra 

stjórn á aðstæðunum og getur þá tryggt þagmælsku barnsins með alls kyns brögðum 

eins og hótunum eða gjöfum, eða loforði um gjafir (Ólöf Ásta Farestveit og Þorbjörg 

Sveinsdóttir, 2006). Ljóst var að þau börn sem höfðu verið beitt kynferðislegu ofbeldi 

áttu það til að vera óþæg, fá martraðir, eða með sérstaka kynferðislega hegðun sem á 

ekki við á því þroskastigi sem barnið er á (McGee, 2000). 

      Það er mjög misjafnt hvað kannanir sem gerðar eru á ofbeldi á börnum leiða í ljós. 

Tölur geta verið mjög breytilegar en kannanir hafa sýnt að allt frá 10-34% stúlkna verða 

fyrir kynferðisofbeldi og 3-13% drengja (Barnaheill, 1999. Bls, 17). 

 Líkamlegt ofbeldi 

     Þá er átt við þegar líkamlegu afli er beitt gegn einhverjum öðrum. Líkamlegt ofbeldi 

getur verið þegar barn er slegið, sparkað er í það, það kýlt, hrist eða beitt er líkamlegum 

þvingunum eða það grófu ofbeldi að hægt er að sjá áverka á barninu. Þeir sem beita 

börn líkamlegu ofbeldi gæta þess yfirleitt að áverkarnir séu ekki á sýnilegum stöðum og 

gefi ekki augljóslega í skyn að um ofbeldi hafi verið að ræða (Ólöf Ásta Farestveit og 

Þorbjörg Sveinsdóttir, 2006). Þó auðveldast ætti að vera að greina líkamlegt ofbeldi þá 

er það endilega ekki svo. Foreldrar fara ef til vill með barnið á spítala vegna áverkanna 

en segja síðan ekki rétt frá hvað gerðist heldur nefna eitthvað allt annað hafi komið fyrir 

(Garðar Gíslason, o.fl.1995). 

     Líkamlegt ofbeldi getur verið mjög mismunandi, allt frá því að vera fremur vægt til 

þess að vera mjög slæmt, og jafnvel það slæmt að foreldri og barn óttast að gerandinn 

missi algjörlega stjórn á sér. Algeng beiting líkamlegs ofbeldis er sú að lemja barnið, 

því næst er því hrint eða hent til. Einnig er hlutum hent í barnið svo sem pílum eða 

diskum og jafnvel stórum hlutum eins og skápum og öðru. Mjög algengt er að barn 

verði fyrir líkamlegu ofbeldi þegar það er að reyna að bjarga móður sinni frá 

ofbeldismanninum. Samkvæmt rannsóknum Epstein og Kemp (Epstein og Kemp, 1995) 

þar sem þeir gerðu könnun á fjölda barna sem verða fyrir heimilisofbeldi, kemur fram 

að meðal þess líkamlega ofbeldis sem börn urðu fyrir var eftirfarandi:  

 Barnið er látið borða hráan lauk eða annað ógeðslegt. 

 Skellt er hurð svo fast á barn að það hefur rétt náð að taka fingurna burt. 

 Höfði barns er ýtt inn í óhreina uppþvottavél. 

 Barn er bundið við rúm með belti. 

 Nýfætt barn er hrist. 

 Barn er dregið niður tröppur og „óvart“ er höfuðið látið klemmast milli 

hurða. 

 Reynt er að aka á barn. 

 Barn er látið hanga yfir stiga eða út um glugga. 

 Snúið er upp á eyra barns. 

 Hrækt er á barn. 

(McGee, 2000, bls, 53). 

     Þessi óhugnanlega upptalning sýnir okkur hversu mismunandi líkamlegt ofbeldi 

gagnvart börnum getur verið. Börn í áðurnefndri rannsókn, sögðu frá því ofbeldi sem 

þau höfðu orðið fyrir. 

     Óviljaverk flokkast ekki sem líkamlegt ofbeldi. Það getur gerst að foreldri, eða 

annar, reki sig í barn með þeim afleiðingum að barnið detti og meiði sig en slíkt flokkast  

ekki  undir líkamlegt ofbeldi. Stundum er erfitt að greina á milli þ.e. hvort um er að 

ræða óviljaverk eða ofbeldi og má þar nefna ef foreldri skammar barnið sitt og ýtir því 

síðan í burtu og barnið dettur á eitthvað og meiðir sig (Ólöf Ásta Farestveit og Þorbjörg 

Sveinsdóttir, 2006). 

     Yfirleitt er það þannig að þeir sem beita ofbeldi gera það aðeins inni á heimili sínu 

og þá gagnvart sínum nánustu. Þeir beita ofbeldinu til að hafa stjórn á fólkinu. Það fer 

eftir hugarástandi gerenda hvernig þeir stjórna inni á heimilum; ef þeim líður vel vilja 

þeir að öllum öðrum líði vel og ef þeim líður illa þá á öðrum einnig að líða illa. Það er 

algengt að sá sem beitir ofbeldi heima fyrir fái samviskubit og reyni því að sýnast vera 

besti pabbi eða mamma í heimi út á við þegar aðrir sjá til. Það gerir það oft að verkum 

að börnin verða óörugg því þau finna að þetta er bara leikur og eru því stöðugt á 

varðbergi hvenær foreldrið hættir að sýnast og næsta sprengja fellur. Sökum þess verður 

andrúmsloftið á heimilinu þrúgandi og allir tipla á tánum í kringum gerandann. Einnig 

er mjög algengt að þó börn séu beitt líkamlegu ofbeldi heima hjá sér þá sjáist áverkar 

ekki, gerendur vilja ekki að á þeim sjáist áverkar og vita alveg hvernig þeir eiga að beita 

ofbeldi án þess að það sjáist. Börn eru oft með alls kyns sár og marbletti eftir að hafa 

dottið í leikjum og rekið sig í, þá eru marblettirnir og sárin á þeim stöðum sem börnin 

nota til að setja fyrir sig þegar þau detta, eins og á hnjám, sköflungum, lófum og 

olnbogum. Séu meiðslin hins vegar vegna ofbeldis eru þau oft af öðru tagi, eins og 

marblettir á stærð við fingur á upphandleggjum, áverkar á baki eða hálsi og öðrum 

stöðum þar sem börn meiðast ekki við daglega leiki (Ólöf Ásta Farestveit og Þorbjörg 

Sveinsdóttir, 2006). 

     Líkamlegt ofbeldi er almennt álitið auðveldara viðfangs en andlegt þar sem það ber 

með sér sýnilega áverka. Hins vegar er það oft þannig að gerendur passa sig á því að 

beita ofbeldinu þannig að áverkarnir sjáist helst ekki. Þá þurfa foreldrar oft að leita 

læknisaðstoðar vegna áverka á börnum en eiga þá til að gefa skýringar á meiðslum 

barna sem eiga sér enga stoð í raunveruleikanum (Jónína Einarsdóttir, o.fl., 2004).   

Samkvæmt nýrri skýrslu UNICEF á Íslandi er talið að 1 barn af hverjum 23 verði fyrir 

líkamlegu ofbeldi á heimili sínu, það eru um 4,4% barna (Lovísa Arnardóttir, 2013. Bls, 

26).   

Ekki er eins auðvelt að áætla hve margir verða fyrir andlegu ofbeldi eins og fram kemur 

hér að neðan. Ástæðan er sú að andlegt ofbeldi er ekki eins áberandi, það ber ekki með 

sér neina sýnilega áverka og því er ólíklegra að aðrir komi auga á það. Einnig er það 

þannig eins og fram hefur komið í gögnum, að ekki er mikið um að andlegt ofbeldi sé 

kært, ef til vill vegna þess að margir vita eða skilja ekki að um andlegt ofbeldi er ræða. 

Andlegt ofbeldi  

     Önnur birtingarmynd heimilisofbeldis er andlegt ofbeldi. Algengasta mynd þess er 

að verið sé að kalla barn illum nöfnum, verið er að niðurlægja það og stanslaust að tala 

niður til þess. Með andlegu ofbeldi er oft gert grín af því sem barnið gerir, svo sem 

námsörðugleikum þess eða jafnvel einhverri fötlun sem hrjáir það. Þegar barnið heyrir 

að alltaf er talað niðrandi til þess fer það smám saman að trúa því sem sagt er um það, 

og þar af leiðandi er mjög erfitt fyrir það að hafa trú á sjálfu sér. Einnig er það andlegt 

ofbeldi þegar barnið þarf að hlusta á þegar verið er að beita foreldri þess andlegu ofbeldi 

af hálfu maka. Í rannsókn sem gerð var af Jaffe, Wolfe og Wilson (Jaffe, Wolfe, og 

Wilson, 1990) var skoðað hvernig heimilisofbeldi hefði áhrif á börn. Í þessari rannsókn 

kom fram að andlegt ofbeldi birtist, samkvæmt frásögnum barna, á eftirfarandi hátt:  

 Barni er sagt að það hafi verið mistök að eiga það, það hafi átt að eyða fóstrinu. 

 Einhver er vondur við gæludýr barns. 

 Dót barns er skemmt, viljandi. 

 Móðir barns er læst úti og barninu tjáð að hún hafi yfirgefið það vegna þess að 

hún hafi ekki áhuga á því og þyki ekkert vænt um það. 

 Barn langar að gera eitthvað sem gerandi ofbeldis er mótfallinn og hann segir 

barninu að hann sé veikur eða jafnvel dauðvona og greinilegt sé að það elski 

hann ekki.  

 Barni er sagt að amma þess elski það ekki, þegar hún er mesti stuðningur 

barnsins. 

 Barni er sagt að veikindi móður myndu batna ef það kæmi og byggi hjá 

honum/geranda. 

 Barn var stolt af einhverju sem það hafði gert í skólanum en það var rifið og sent 

í bútum til barnsins. 

 Barni er hótað að það verði sent í burtu frá foreldrum sínum ef það stendur sig 

ekki nægilega vel í skólanum. 

 Barni er sagt að móðir þess sé óhæf þegar gerandi ætlar sér að fá forræðið. Hann 

segir að barnið þurfi að fara fyrir rétt og segja slæma hluti um móður sína. 

 Barni hótað með því að hóta barninu með því að hann myndi brenna húsið 

þeirra. 

 Barni er hótað að hjól þess verði brennt ef móðirin fer og gerandi segir barninu 

að það eigi engan pabba lengur. 

 Barni er sagt frá því að móðirin sé að halda framhjá, sé í eiturlyfjum eða að hún 

sé að deyja úr alnæmi. Og ekkert af þessu reynist rétt.  

( McGee, 2000, bls, 50-51). 

     Þessi upptalning sýnir hversu mismunandi andlegu ofbeldi börn geta orðið fyrir. 

Samkvæmt þessari upptalningu er algengt að barn sé beitt margvíslegum hótunum þegar 

um andlegt ofbeldi er að ræða. Það er andlegt ofbeldi þegar barni er ógnað, verið er að 

hræða það að ástæðulausu og einnig þegar það er látið afskiptalaust (Garðar Gíslason, 

o.fl.1995). 

     Það er mun óalgengara að tilkynnt sé um andlegt ofbeldi á barni en aðrar tegundir 

heimilisofbeldis. Ástæðan er líklega sú að mjög erfitt er að sanna andlegt ofbeldi. Í 

andlegu ofbeldi felst; að barninu sé hafnað, því ógnað, það hrætt, einangrað eða látið 

afskiptalaust. Andlegt ofbeldi getur einnig birst í framkomu við barnið hvort sem hún er 

með orðum eða ekki og hún veldur barninu vanlíðan eða andlegum sársauka. Það getur 

birst á þann hátt að barninu er sagt að það sé ljótt, leiðinlegt eða heimskt, það er 

uppnefnt eða því er hótað eða einfaldlega öskrað á það. Andlegt ofbeldi getur oft verið 

mjög erfitt að greina þar sem ekki þarf alltaf að fylgja orð með því heldur getur verið 

um illt augnaráð eða ljót svipbrigði sem gefa til kynna fyrirlitningu eða höfnun (Jónína 

Einarsdóttir, o.fl. 2004).  

     Fagfólk sem lengi hefur unnið með börnum sem orðið hafa fyrir heimilisofbeldi 

heldur því fram að líkamlegu ofbeldi fylgi alltaf andlegt ofbeldi, en andlegt ofbeldi geti 

hins vegar verið bara eitt og sér (Jónína Einarsdóttir, o.fl. 2004).  

Vanræksla  

     Vanræksla er ein tegund þeirra birtingarmynda sem er einna algengust þegar um er 

að ræða heimilisofbeldi gagnvart börnum. Ólíkt hinum birtingarmyndunum sem lýst var 

hér að ofan þá þýðir vanræksla það að foreldrar eða forráðamenn barna sinna ekki 

skyldum sínum.   

     Samkvæmt UNICEF verður vanræksla til vegna athafnaleysis sem líklegt er að valdi 

barninu skaða (Lovísa Arnardóttir, 2013), það er ef foreldrar gera ekki það sem þeim ber 

að gera til að tryggja öryggi og vellíðan barna sinna. Við tölum um vanrækslu þegar 

börnum er ekki sinnt nægilega vel af foreldrum sínum.  

     Vanræksla á börnum er algengari á ofbeldisheimilum. Samkvæmt erlendum 

athugunum er í 30-60% tilfella tengsl milli heimilisofbeldis fullorðinna og ofbeldis og 

vanrækslu á börnum (Ingólfur V. Gíslason, 2008. Bls, 94). 

     Þegar barn er vanrækt getur það haft ýmsar afleiðingar í för með sér. Oft er þeim 

afleiðingum skipt í tvo mismunandi flokka; innhverf vandamál og úthverf vandamál. 

Innhverf vandamál eru til dæmis þunglyndi og kvíði en úthverf vandamál alls kyns 

hegðunarvandamál (Ólöf Ásta Farestveit og Þorbjörg Sveinsdóttir, 2006). Vanræksla á 

barni getur einnig lýst sér þannig að barnið er dregið inn í erjur foreldra eða látið horfa 

upp á handalögmál og annað ofbeldi foreldra sinna (Garðar Gíslason, o.fl.1995). 

     Oft getur verið mjög erfitt að sjá vanrækslu og gera sér grein fyrir því að barn er 

vanrækt því vanræksla er mjög dulið vandamál. Mikilvægt er að börn fái fræðslu um 

hvað vanræksla sé sem gerir þeim þá auðveldara fyrir að gera sér grein fyrir því ef þau 

eru vanrækt. Mikilvægt er því fyrir fullorðna að hafa augun opin og átta sig á því ef 

barn er vanrækt og einnig er mikilvægt að börnunum sé gerð grein fyrir því að þau eiga 

að segja einhverjum frá því ef þeim er ekki sinnt nægjanlega (Ólöf Ásta Farestveit og 

Þorbjörg Sveinsdóttir, 2006).  

      Vanrækslu er hægt að skipta í fjóra þætti, líkamlega vanrækslu, eftirlitsleysi og skort 

á umsjón, sálræna/andlega vanrækslu og tilfinningalega vanrækslu (Ólöf Ásta Farestveit 

og Þorbjörg Sveinsdóttir, 2006). Hér á eftir ætla ég að gera frekari grein fyrir þessum 

þáttum. Líkamleg vanræksla er það til að mynda þegar fæði barns er ábótavant, það fær 

ekki nóg að borða eða maturinn er ekki nógu næringarríkur. Einnig ef hreinlæti þess er 

alvarlega ábótavant, húsnæðisaðstæður slæmar og óviðunandi og heilbirgðisþjónustu er 

ekki sinnt sem skyldi. Það telst til vanrækslu ef barn fær ekki nægan svefn því það er 

foreldranna að gæta þess að barn sofi vel. Skortur er á eftirliti og umsjón þegar öryggi 

barnsins er ekki tryggt með viðeigandi öryggisbúnaði, barnið er eftirlitslaust á 

hættulegum stöðum eða innan um hættulega hluti, ef barnið er ekki haft í barnastól í bíl 

eða með hjálm á hjóli, einhver látinn gæta barnsins sem ekki er hæfur til þess til dæmis 

vegna áfengisdrykkju eða vegna þess að viðkomandi beitir barnið ofbeldi. Allir þessir 

þættir eru vanræksla af hálfu foreldra. Ef þeir virða ekki lög um útivistartíma. Sálræn 

eða andleg vanræksla er það þegar barninu er ekki veitt heilbrigðisþjónusta við hæfi, 

ábendingum frá leik- eða grunnskólum er ekki sinnt eða lyfjagjöf barnsins ekki sinnt.    

Tilfinningaleg vanræksla þegar tilfnningar barnsins eru ekki virtar og þeim ekki sinnt og 

þegar skortur er á samskiptum eða þau eru óeðlileg og skortur er á hlýju og 

væntumþykju og barninu er ekki veitt athygli og þarfir þess ekki virtar.  

     Börn sem eru tilfinningalega vanrækt eiga það til að vera á eftir jafnöldrum sínum í 

almennri þekkingu og hugtakaskilningi, þau þekkja t.d ekki vikudaga eða vita ekki 

hvenær þau eiga afmæli. Það sem öðrum börnum finnst vera merkilegt og telst eðlileg 

kunnátta er ekki eðlilegt hjá viðkomandi börnum því þau fá ekki þá athygli sem þau 

þarfnast til að geta vaxið og dafnað eðlilega. Það sem skiptir önnur börn miklu máli 

hefur oft engin áhrif á þau (Ólöf Ásta Farestveit og Þorbjörg Sveinsdóttir, 2006). 

Einkenni fórnarlamba ofbeldis  

     Mikilvægt er að vita hvaða einkennum á að leita eftir til að komast að því hvort barn 

hafi verið beitt ofbeldi. Ef við þekkjum einkennin sem viðkomandi barn er með, því 

líklegra er að við komum auga á þau og getum bent fagaðilum á að við teljum að barnið 

hafi verið beitt ofbeldi á heimili. Fagaðilar geta þá gert viðeigandi ráðstafanir og veitt 

þeim börnum þá hjálp sem þau þurfa á að halda. Vitneskjan um hverju á að leita eftir 

auðveldar ferlið en að sjálfsögðu er hvorki hægt að alhæfa að börn sem hafa verið beitt 

ofbeldi beri þau umrædd einkenni né að þau börn sem sýna þessi einkenni verði fyrir 

ofbeldi heima hjá sér.  

     Það getur verið erfitt að greina hvers konar ofbeldi börn hafa orðið fyrir, einkennin 

eru oft mjög lík hvort sem um er að ræða kynferðislegt ofbeldi eða annars konar ofbeldi. 

Þá getur verið um að ræða margs konar vandamál sem börn glíma við sem ef til vill 

tengjast ofbeldi ekkert. Oft koma einkennin þó fram í einhvers konar andlegri vanlíðan 

eða líkamlegum kvörtunum sem eiga sér engar skýringar (Ólöf Ásta Farestveit og 

Þorbjörg Sveinsdóttir, 2006). 

     Oft er það einnig þannig að börn sem hafa orðið fyrir kynferðislegu ofbeldi sýna 

einhverja óeðlilega kynferðislega hegðun en það þarf ekki endilega að benda til 

kynferðislegs ofbeldis þar sem oft á tíðum hafa börnin séð eitthvað þessu tengt í 

myndum eða tölvuleikjum (Ólöf Ásta Farestveit og Þorbjörg Sveinsdóttir, 2006).  

     Ýmis einkenni hjá börnum eru talin benda til þess að þau hafi orðið fyrir eða búi við 

kynferðislegt ofbeldi. Helstu einkennin eru til dæmis að pissa undir, ofvirkni, breyttar 

svefnvenjur, kvíði og fóbíur, námsörðugleikar, tælandi hegðun, mikill áhugi fyrir 

kynferðislegum leikjum og aðskilnaðarkvíði. Einnig getur það verið einkenni að barnið 

vilji stanslaust vera að þvo sér eða það sýnir of mikinn áhuga á kynhneigð, áhuga sem á 

ekki við á þroskastigi barnsins. Þessi einkenni eru samt ekki endilega vegna þess að 

börn hafa orðið fyrir kynferðislegu ofbeldi heldur getur verið um að ræða annars konar 

vandamál (Fahrman, 1993). 

     Algengt einkenni er að börn sem á grunnskólaaldri vilja ekki afklæðast í leikfimi eða 

sundi í skólanum. Þau reyna að komast hjá þessum tímum þar sem þau vilja ekki að 

skólafélagar þeirra sjái þau nakin, oft er það vegna þess að börnin hafa marbletti og klór 

á líkamanum og eru hrædd um að aðrir sjái það og viti þá hvað er að gerast innan 

fjölskyldunnar. Það gerist að sjálfsögðu stundum að barn langar ekki í leikfimi eða sund 

en sé það orðið mynstur að barn vilji ekki taka þátt í neinu sem tengist því að þurfa að 

afklæðast þá getur það bent til þess að eitthvað sé á seyði sem ekki á að eiga sér stað 

(Fahrman, 1993). 

     Mikilvægt er að sá sem vinnur með börnum og sér mikla vanlíðan hjá barni að hann 

fylgist með og útiloki hvað getur verið að angra barnið. Gott getur verið að afla 

upplýsinga með því að hlusta á hvað barnið hefur að segja, skoða teikningar þess, skoða 

einkenni eins og vanlíðan eða áverka. Þá er vert að athuga hvernig barnið bregst við 

áreiti og hvernig fjölskyldan bregst við athugasemdum, hvort hún fer í vörn eða afneitun 

(Ólöf Ásta Farestveit og Þorbjörg Sveinsdóttir, 2006). 

     Einkenni barna sem hafa verið beitt kynferðislegu ofbeldi hafa verið flokkuð í þrjá 

flokka. Þeir eru sjálfskaðandi hegðun, kynferðisleg hegðun og önnur möguleg 

hegðunarfrávik. Það er mismunandi hvernig sjálfskaðandi hegðun lýsir sér hvort sem 

um er að ræða drengi eða stúlkur. Þessi börn hafa mjög lágt sjálfsmat, mikla 

sjálfsfyrirlitningu og litla sjálfsvirðingu. Stúlkurnar eiga það til að rispa sig eða brenna 

til að deyfa andlega sársaukann. En drengir sýna frekar ofbeldisfulla hegðun gagnvart 

öðrum. Kynferðisleg hegðun getur lýst sér í því að börnin tali óeðlilega mikið og viti 

óeðlilega mikið miðað við aldur um kynlíf og annað því tengt, eða kynferðislega 

leiki.Önnur hegðunarfrávik geta meðal annars birst í vanlíðan, einbeitingarskorti eða 

hegðunarerfiðleikum (Ólöf Ásta Farestveit og Þorbjörg Sveinsdóttir, 2006). 

     Það er mjög algengt að þeir sem hafa orðið fyrir kynferðislegu ofbeldi hafi mjög lágt 

sjálfsmat og finnist þeir vera einskis virði. Fórnarlömbin eiga það til að taka sjálf 

ábyrgðina og hugsa sem svo að þetta sé líklegast þeim að kenna, að þau hafi ekki barist 

eða mótmælt nógu mikið. Börn sem hafa verið beitt líkamlegu ofbeldi eru oft mjög á 

varðbergi gagnvart fullorðnum og eiga erfitt með snertingu. Þau eiga það til að draga sig 

saman ef einhver er að skamma þau og setja oft hendur ósjálfrátt fyrir höfuð sér. Þau 

missa sjálfstæði sitt og finna að líðan þeirra stjórnast alfarið af því hvernig skapi 

gerandinn er í. Með því skapast mjög óþægilegt andrúmsloft heima hjá þeim því börnin 

vita aldrei við hverju þau mega búast sem getur valdið mikilli streitu hjá þeim og þegar 

þau eiga alltaf von á því að eitthvað slæmt gerist. Mjög algengt er að börn sem búa við 

slíkt óöryggi pissi undir á nóttunni og þurfi að kljást við maga- og höfuðverk sem á sér 

engar skýringar. Einnig er algengt að börn sem búa við þessar aðstæður reyni eftir 

fremst megni að sleppa því að fara heim til sín og eru oft úti á tímum sem eru 

óviðeigandi fyrir þeirra aldur (Ólöf Ásta Farestveit og Þorbjörg Sveinsdóttir, 2006). 

     Einkenni barna sem hafa orðið fyrir andlegu ofbeldi eru oft þau að börnin efast mjög 

um getu sína og hæfni, þau eru hlédræg og hafa litla trú á sjálfum sér. Mjög erfitt getur 

verið að koma auga á andlegt ofbeldi hjá börnum þar sem engir sýnilegir áverkar eru á 

þeim, börn geta líka haft lélega sjálfsmynd þó svo þau hafi ekki verið beitt andlegu 

ofbeldi (Fahrman, 1993). 

     Andlegt ofbeldi getur verið mjög erfitt að sjá og bera sönnur á, og er það ástæða þess 

hversu fá mál þess efnis koma inn á borð barnaverndaryfirvalda. Andlegt ofbeldi þarf 

ekki alltaf að vera þannig að talað sé niður til barns eða því látið líða illa, heldur getur 

augnaráð sem sýnir fyrirlitningu og neikvæð svipbrigði verið alveg eins mikið andlegt 

ofbeldi (Jónína Einarsdóttir, o.fl. 2004).  

     Einkenni barna sem beitt eru ofbeldi eru mjög misjöfn, þó er yfirleitt hægt að sjá 

eitthvert eftirtalinna einkenna hjá börnum; hræðslu, kvíða, óöryggi, óhamingjusemi, 

óróleika, þunglyndi, hlédrægni og snertingafælni.Þá eiga viðkomandi börn í erfiðleikum 

með að eignast vini og sum eru félagslega einangruð. Þau reyna fremur að “hengja sig 

á“ einhvern fullorðinn í stað þess að leika með hinum börnunum. Þau draga sig til hlés í 

stað þess að leika með hinum, og leika sér án þess að sýna ánægju eða gleði eða leika 

sér á árásargjarnan hátt (Fahrman, 1993). 

 

Foreldrar sem beita ofbeldi 

     Það hafa alltaf verið til foreldrar sem beita börnin sín ofbeldi en hins vegar er það 

mun seinna að heimilisofbeldi var viðurkennt sem vandamál. Hér áður var litið svo á að 

þeir sem beittu ofbeldi væru fullir feður eða mæður, sem uppfylltu ekki þær kröfur að 

vera gott foreldri. Þá var talið að gerendur kæmu yfirleitt úr lægstu þrepum 

þjóðfélagsins. Á síðustu árum hefur þó komið í ljós að foreldrar sem beita börn sín 

ofbeldi koma úr öllum stigum eða þrepum þjóðfélaga og skiptir efnahagur, menntun, 

trú, húðlitur og bakgrunnur fólks þar engu máli (Kempe og Kempe, 1978).  

     Vangaveltur um ástæðu ofbeldis veita fá svör. Líklega liggja þar að baki margir 

samverkandi þættir og má nefna hér andlegan stöðugleika foreldra, atvinnu- og 

fjárhagsmál, streitu og fleira. Auk þess er margt sem bendir til þess að þeir foreldrar 

sem sjálfir urðu fyrir ofbeldi í æsku séu líklegri til að beita börn sín ofbeldi.  

     Einnig hefur komið í ljós að þau börn sem fæðast fyrir tíma eiga í meiri hættu á að 

verða fyrir heimilisofbeldi. Bandarísk könnun leiddi í ljós að 27,8%  þeirra sem urðu 

fyrir heimilisofbeldi höfðu lága fæðingarþyngd, og 41,5% barna sem voru aðskilin frá 

móður strax eftir fæðinguna sökum veru á vökudeild eða annars staðar (Fahrman, 1993, 

bls, 79). 

     Einnig hefur komið fram að eftir því sem barnið er yngra þegar ofbeldið á sér stað 

því  meiri líkur eru á því að móðirin sé sú sem beitir barnið ofbeldi. Ástæða þess er 

líklega sú að móðirin er sá aðili sem eyðir mestum tíma með barninu meðan það er ungt, 

faðirinn er oft í burtu mestan hluta dagsins og því fellur álagið að mestum hluta á 

móðurina. Að eyða hverjum degi með “öskrandi” barni er eitthvað sem ekki allar 

mæður ráða við, og nauðsynlegt er að móðirin sé í mjög góðu andlegu jafnvægi til að 

geta afborið það dag eftir dag (Fahrman, 1993). 

     Þeir sem beita líkamlegu ofbeldi gera það í þeim tilgangi að brjóta börnin niður og 

hafa stjórn á þeim. Algengt er að þeir sem beita líkamlegu ofbeldi séu óöruggir með sig 

og hafi litla hæfni í mannlegum samskiptum. Einnig er algengt að þeir sem hafa verið 

beittir ofbeldi í æsku beiti börnin sín ofbeldi, ástæðan er líklega sú að þau þekkja ekki 

aðra leið til að leysa úr vandamálum (Ólöf Ásta Farestveit og Þorbjörg Sveinsdóttir, 

2006). 

     Vitað er að ákveðnir þættir auka líkurnar á því að móðirin beiti barn sitt ofbeldi, 

helstu áhættuþættir eru að móðirin hafi sjálf verið beitt ofbeldi sem barn, eða hún sé 

beitt ofbeldi af eiginmanni sínum, að hana vanti öryggisnet eða að hún hafi lágt 

sjálfsálit. Einnig hafa aðrir þættir eins og óöryggi í peningamálum og stuðningur frá 

sinni eigin móður áhrif. 

     Sjaldnast eru alvarlegir geðsjúkdómar ástæða þess að foreldrar beiti barn sitt ofbeldi. 

Aðeins 10% þeirra sem beita ofbeldi eiga við greinileg geðræn vandamál að stríða.     

Meirihluti þeirra sem verða fyrir ofbeldi búa í svokölluðum eðlilegum fjölskyldum, en 

þó hafa yfirleitt verið vandamál til staðar milli foreldra áður en barnið kom í heiminn 

(Fahrman, 1993). 

     Eins og áður sagði er mjög algengt að foreldrar hafi sjálfir orðið fyrir ofbeldi í æsku 

og kunna því ekki aðrar uppeldisaðferðir en að beita ofbeldi og telja sig sjálf ekki hafa 

orðið fyrir neinum skaða vegna þessara aðferða og því í lagi að beita þeim (Fahrman, 

1993). 

     Foreldrar sem beita börn sín ofbeldi eru oft samt ekkert öðruvísi en aðrir, þeir geta 

alveg verið í góðri vinnu og fjárhagslega vel staddir og lifa því nokkuð eðlilegu lífi 

félagslega séð. Þeir geta hins vegar átt erfitt með að tengjast fólki náið og verið 

tortryggnir gagnvart öðrum. Þeir sem beita börn sín ofbeldi hafa lágt sjálfsálit og það 

lækkar enn meir þegar þeir beita sitt eigið barn ofbeldi. Þeir þjást oft mikið af 

samviskubiti yfir ofbeldinu sem gerir það að verkum að þeir reyna að gefa barninu allt 

sem það langar í til að draga úr samviskubitinu. En slíkt getur orðið að vítahring og gert 

börn enn órólegri og óöruggari (Fahrman, 1993). 

     Til þess að foreldri geti veitt barni sínu öryggi og gott sjálfstraust þarf það að hafa 

fengið gott uppeldi sjálft. Mjög algengt er í fjölskyldum þar sem heimilisofbeldi á sér 

stað er að hlutverkum er skipt, börnin eiga að gefa foreldrum eitthvað sem þau fengu 

ekki þegar þau voru börn. Foreldrarnir hafa oft einnig mjög óraunhæfar kröfur gagnvart 

barninu. Lítið barn ætti að vera sá sem nýtur ástar og umhyggju frá foreldrum sínum en 

ekki öfugt. Afbrýðisemi gagnvart barninu getur einnig verið ástæða þess að barnið er 

beitt ofbeldi heima fyrir, föður getur fundist barnið taka of mikinn tíma móðurinnar og 

fundist hann vera afskiptur og lætur það því bitna á barninu og yfirleitt liggur nú 

eitthvert óöryggi að baki svona hegðun. Það sem gerir foreldra að góðum foreldrum er 

meðal annars það að geta komið til móts við þarfir barnsins, og vilji þeirra til að 

uppfylla þeirra þarfir. Þeir foreldrar sem beita barn sitt ofbeldi hafa ekki þennan vilja 

(Fahrman, 1993). 

     Foreldrar sem beita barnið sitt ofbeldi hafa alls kyns hugmyndir um það hvernig þeir 

vilja að barnið sé og hvernig það á ekki að vera. Vegna þessara hugmynda ná þeir ekki 

að sjá hvernig barnið er í raun og veru. Þeir vilja ekki að barnið láti mikið á sér bera eða 

í sér heyra, barnið á bara að leika sér í rólegheitunum. Foreldrar sem beita börn sín 

ofbeldi vita ekki hvernig börn eru í raun, ef barnið er með læti þegar það leikur sér er 

það óþekkt, ef barnið vill ekki borða matinn sem móðirin eldar er það leiðinlegt við 

mömmu sína. Þetta er í fæstum tilvikum eitthvað sem barnið gerir að yfirlögðu ráði.  

     Barn sem grætur getur reitt móður til reiði ef hún sjálf fékk ekki umhyggju þegar hún 

grét sem barn (Fahrman, 1993). 

     Heimilisofbeldi á sér stað í öllum þrepum þjóðfélagsins, en ofbeldi gagnvart börnum 

er mismunandi eftir því hvort um er að ræða lágstétt eða millistétt. Fólk sem telst til 

þeirrar síðarnefndu er fimm sinnum líklegra til að beita andlegu ofbeldi en fólk sem telst 

til lágstéttar, en það fólk er fjórum sinnum líklegra til að beita líkamlegu ofbeldi heldur 

en þau í millistétt. Að beita ofbeldi sem bæði er andlegt og líkamlegt er algengast í 

lágstéttum. Samkvæmt rannsóknum kom einnig fram að líkurnar á að foreldrar beiti 

börn sín líkamlegu ofbeldi er 57% meiri ef foreldrar hafa sjálfir verið beittir líkamlegu 

ofbeldi sem börn. Líkurnar á að barn verði beitt ofbeldi eykur líkurnar um 129% í 

fjölskyldum þar sem foreldrarnir beita hvort annað ofbeldi. Ekki er það þó þannig að öll 

börn sem verða fyrir ofbeldi beiti síðar sem fullorðin sín eigin börn ofbeldi (Fahrman, 

1993. Bls, 83). 

     Allir þeir sem tengdir eru barni á einhvern hátt geta verið gerendur heimilisofbeldis. 

Í rannsóknum þar sem ofbeldi gegn börnum hefur verið athugað kemur skýrt fram að 

feður eru í miklum meirihluta þeirra sem beita börn ofbeldi þegar á heildina er litið.    

Mæðravernd og Barnavernd gegna nú miklu forvarnarhlutverki þegar kemur að 

heimilisofbeldi gagnvart börnum (Jónína Einarsdóttir, o.fl. 2004). 

     Ef fólk öðlast betri þekkingu á einkennum barna sem búa við heimilisofbeldi 

auðveldar það þeim að greina hver býr við ofbeldi og getur því veitt viðkomandi aðstoð 

(Jónína Einarsdóttir, o.fl. 2004). 

     “Mother- blaiming” er ástand sem hefur verið þekkt mjög lengi. Það þýðir að 

móðirin kennir sjálfri sér um að geta ekki varið börn sín gagnvart ofbeldinu, hvort sem 

þau eru þolendur eða áhorfendur. Mæður ásaka sig sjálfar fyrir að bregðast börnum 

sínum og sinna ekki skyldu sinni sem er að verja þau (Humpreys og Absler, 2011).      

Hræðsla mæðra við að börnin yrðu tekin af þeim var nefnd sem meginástæða þess að 

þær leituðu sér ekki hjálpar vegna ofbeldisins. Þegar félagsráðgjafar hafa inngrip í 

fjölskyldur vegna heimilisofbeldis fara þeir inn í “friðhelgi einkalífsins” og segja frá 

margs konar hegðun sem vanalega er haldið leyndri eða henni er neitað út á við. Ef 

hætta leikur á að barn verði tekið af foreldrunum ýtir það undir enn meiri ástæðu til þess 

að leyna heimilisofbeldinu. Ef heimilisofbeldi er gert opinbert veldur það skömm og 

sektarkennd hjá börnunum. Þess vegna eru mörg börn sem vilja sleppa við að gripið sé 

inn í því þau langar til að halda fjölskyldunni saman. Það hefur komið fram að gott væri 

að þegar félagsráðgjafar grípa þannig inn í væri það ekki aðalmarkmiðið að fjarlægja 

börnin af heimilinu (Stanley, ofl. 2012). 

     Eins og nefnt hefur verið eru það margir samverkandi þættir sem gera það að verkum 

að barn er beitt ofbeldi. Andlegt heilbrigði foreldra hefur hér mikið að segja. Það er ekki 

endilega verið að meina að nóg sé að foreldrarnir eigi ekki við geðræn vandamál að 

stríða heldur þurfa foreldrarnir að vera í góðu jafnvægi. Ef samskipti foreldranna voru 

slæm áður en barnið kom í heiminn þá eru þau ekki að fara að batna eftir að barnið 

fæðist, þegar báðir foreldrar eru þreyttir og uppgefnir. 

Afleiðingar ofbeldis  

     Rannsóknir hafa sýnt fram á það að ofbeldi gegn börnum hafi alvarlegar afleiðingar 

fyrir velferð þeirra og þroska. Ekki aðeins á meðan á ofbeldinu stendur heldur getur það 

hamlað fólki alla ævi. Ef barn verður fyrir ofbeldi í æsku getur það gert það að verkum 

að það nær ekki eðlilegum þroska sem mikilvægur er á hverju þroskastigi og getur það 

valdið sálrænum vanda eins og kvíða og streitu þegar komið er fram á fullorðinsár 

(Steinunn Gestsdóttir og Margrét Ólafsdóttir, 2007). 

     Nýlegar rannsóknir benda til þess að heimilisofbeldi hefur áhrif á persónuleikamótun 

barna. Börn þurfa ekki endilega að verða vitni að líkamlegu ofbeldi til að verða fyrir 

skaða, þau  skynja ótta móðurinnar og ógnina sem stafar af föðurnum. Drengir eru 

líklegri til að beita konur sínar ofbeldi hafi þeir búið við heimilisofbeldi. Áhrifin sem 

ofbeldið hefur á stúlkur eru mun óljósari, en þessi slæma reynsla hefur að sjálfsögðu 

mótunaráhrif á stúlkur líka (Christiansen, 2003). 

     Hægt er að flokka afleiðingar kynferðisofbeldis í skammtíma- og 

langtímaafleiðingar. Með skammtímaafleiðingum er átt við þær sem koma fram innan 

tveggja ára eftir að ofbeldi lýkur. Þar má nefna kynferðislega hegðun, erfiðleika í námi, 

árásarhneigð eða ofbeldishegðun. Langtímaafleiðingar eru þrálátari og vara mun lengur. 

Þau einkenni má oft sjá hjá fullorðnu fólki sem hefur orðið fyrir kynferðislegu ofbeldi 

sem barn. Langvarandi afleiðingar geta verið þunglyndi, kvíði, skortur á félagshæfni og 

lágt sjálfsmat.  Alls kyns tilfinningalegar afleiðingar geta verið bæði langvarandi og 

skammtíma og má þar nefna reiði, depurð, sektarkennd og lágt sjálfsmat (Ólöf Ásta 

Farestveit og Þorbjörg Sveinsdóttir, 2006). 

     Þær afleiðingar sem kynferðislegt ofbeldi getur haft í för með sér eru misjafnar eftir 

aldri og þroska barnsins. Einnig geta þær verið misjafnar eftir því hvort mikill 

aldursmunur er á geranda og þolanda, og hvort barnið hefur einnig verið beitt líkamlegu 

ofbeldi samhliða því kynferðislega. Miklu skiptir hvernig viðbrögð fjölskyldunnar voru 

þegar upp komst um ofbeldið og hvort ofbeldið hafi staðið lengi yfir eða ekki. Mjög 

mikilvægt er að fjölskyldan styðji barnið og trúi því sem það segir. Mikilvægur þáttur er 

einnig að barnið viti að það hafi stuðning fjölskyldunnar og að hún muni gera eitthvað í 

málinu, hún muni ekki bara þagga þetta niður eða segja barninu að gleyma atvikinu.    

     Hver gerandinn í heimilisofbeldi er hefur mjög breytilegar afleiðingar fyrir barnið. 

Það er líklegt að ef einhver mjög nákominn barni beiti kynferðislegu ofbeldi þá hafi það 

meiri og langvarandi afleiðingar fyrir það. Einhver sem barnið treystir og trúir að aldrei 

muni meiða það. Það hefur einnig verri afleiðingar fyrir barnið því eldra sem það er, 

börn sem eru jafnvel bara 3 ára eru líkleg til að muna ekki eftir atburðinum meðan eldri 

börn eru að ásaka sjálfa sig fyrir að hafa ekki stöðvað ofbeldið (Ólöf Ásta Farestveit og 

Þorbjörg Sveinsdóttir, 2006).  

     Afleiðingarnar sem ofbeldið hefur á börn er mjög misjafnt eftir aldri barnsins þegar 

það verður fyrir því. Hjá kornabörnum er algengt að grunnþörfum þeirra sé ekki sinnt, 

oft veldur það truflun á líkamsþroska barna, einnig hefur ofbeldið áhrif á reglufestu og 

stöðugleika í lífi barnsins sem veldur öryggisleysi. Vegna skorts á örvun hægir 

tilfinningaþroskinn á sér. Vegna örvunarleysis er barnið oft svo rólegt að það er látið 

afskiptalaust tímunum saman. Og vegna þess að barnið fær svo litla örvun þá gerir það 

mjög litlar kröfur til annarra. Mjög ung börn sýna einnig truflun í líkamsþroka og eiga 

oft við skapgerðar- og hegðurnarerfiðleika að etja vegna þess að oft vantar upp á 

tengslamyndun milli þeirra og annarra. Hegðun þeirra fer eftir því hve mikið þau 

þarfnast tilfinninganándar og slíkt má greina í árásargirni og hávaða hjá drengjum en 

stúlkur verða frekar sinnulausar eða óeðlilega háðar öðrum. Á skólaaldri læra börnin 

mest af því sem þau skynja og sjá en oft ekki eins mikið af töluðum orðum. Algengt er 

að börn á þessum aldri haldi að ofbeldið sé þeim sjálfum að kenna og reyna eins og þau 

geta að vera góð og hlýðin í von um að ástandið breytist. En þegar síðan engin breyting 

verður á þjást þau af vonleysi, kvíða og sektarkennd (Vilborg G. Guðnadóttir, 1997). 

     Það hefur verið sagt að það barn sem þarf að horfa upp á það að einhver, til dæmis 

annað foreldrið beiti hitt foreldrið ofbeldi býr við stanslausan ótta, stjórnleysi, reiði og 

vanmátt. Margir fræðimenn vilja meina að andlegt ofbeldi valdi meiri skaða þegar til 

lengri tíma er litið en það líkamlega (Jónína Einarsdóttir, o.fl. 2004). 

     Margir hafa velt því fyrir sér hvort ofbeldishneigð sé arfgeng. Ein kenning um 

menningarlegt arfgengi er sú að það barn sem hefur verið beitt ofbeldi í æsku, hvort sem 

það er kynferðislegt eða líkamlegt, er líklegra til að beita sína nánustu ofbeldi þegar það 

stofnar til fjölskyldu. Það er erfitt að koma með einhverjar fastar tölur um hversu 

algengt ofangreint er en sumar rannsóknir benda til þess að um 30% þeirra barna sem 

hefur verið misþyrmt á einhvern hátt sem barn muni misþyrma öðrum þegar á 

fullorðinsár er komið. Þetta hlutfall er sex sinnum hærra en hjá þeim börnum sem hafa 

ekki alist upp við ofbeldi. Það er því hægt að líta á þessa staðreynd sem áhættuþátt en 

það er margt sem spilar þarna inn í og vert að athuga að það eru 70% barna sem 

endurtaka ekki þann óleik sem þeim hefur verið gerður (Garðar Gíslason, o.fl. 1995,  

Bls.27-28). 

     Afleiðingar þeirra barna sem verða fyrir ofbeldi eru að sjálfsögðu mjög misjafnar. 

Það fer eftir því hvernig heimilisofbeldið er, hver það er sem beitir því og aldri barnsins. 

Þegar börn eru mjög ung eru líkur á að þau muni ekki eftir því, eldri börn muna meira 

og hugsa þar af leiðandi af hverju það hafi ekki gert eitthvað í málunum í stað þess að 

láta þetta yfir sig ganga. Hér er um að ræða börn, og sama á hvaða aldri þá hafa þau 

ekki þroska til að standa upp í hárinu á fullorðnu fólki og sérstaklega ekki þegar búið er 

að brjóta þau niður hvað eftir annað og finnst þau jafnvel bara eiga þetta skilið.   

Hvernig á að bregðast við ef grunur leikur á að barn sé beitt heimilisofbeldi? 

     Mjög mikilvægt er að allir þeir sem starfa með börnum hafi tilkynningarskyldu sína í 

huga. Starfsmönnum ber skylda til að tilkynna allt sem vekur grunsemdir þeirra um að 

ekki sé allt með felldu er varðar barnið. Þagnarskyldan víkur fyrir 

tilkynningarskyldunni. Tilkynningarskylda merkir að lögum samkvæmt ber þeim skylda 

til að tilkynna svona mál hvort sem um er að ræða vitneskju eða óstaðfestan grun. Þeir 

sem stunda vinnu sem felur í sér umönnun barna, ber að fylgja þagnarskyldu við störf 

sín, þeim ber því lögum samkvæmt að segja ekki frá því sem þau heyra frá barninu eða 

foreldrum barnsins. Hér er ekki verið að ræða um eitthvað sem stefnir barninu í hættu 

heldur bara mál sem tengjast barninu almennt. Og þar af leiðandi víkur þagnarskyldan 

fyrir tilkynningarskyldunni. Samkvæmt barnaverndarlögum nr. 2002/80 segir í 17. 

grein:  

-Hverjum þeim sem stöðu sinnar og starfa vegna hefur afskipti af 

málum barna eða þungaðra kvenna og verður var við aðstæður eins og 

lýst er í 16. gr. er skylt að tilkynna það barnaverndarnefnd. 

-Sérstaklega er leikskólastjórum, leikskólakennurum, dagmæðrum, 

skólastjórum, kennurum, prestum, læknum, tannlæknum, ljósmæðrum, 

hjúkrunarfræðingum, sálfræðingum, félagsráðgjöfum, þroskaþjálfum, 

[náms- og starfsráðgjöfum]
1)

 og þeim sem hafa með höndum félagslega 

þjónustu eða ráðgjöf skylt að fylgjast með hegðun, uppeldi og aðbúnaði 

barna eftir því sem við verður komið og gera barnaverndarnefnd 

viðvart ef ætla má að aðstæður barns séu með þeim hætti sem lýst er í 

1. mgr. 

-Tilkynningarskylda samkvæmt þessari grein gengur framar ákvæðum 

laga eða siðareglna um þagnarskyldu viðkomandi starfsstétta. 

 

(Barnaverndarlög, 2002, bls. 3-4). 

     Hvaða starf sem fólk vinnur sem tengist umönnun barna á einhvern hátt þá ber 

öllum, samkvæmt lögum, að víkja frá þagnarskyldu sinni ef málið snýst um velferð 

barnsins.  

     Ef starfsmaður sér grunsamlega áverka á barni er mikilvægt að spyrja barnið út í 

hvað hafi komið fyrir og einnig að fylgjast með því í einhvern tíma ef einhvern grunar 

að barnið sé beitt ofbeldi. Mjög mikilvægt er að hlustað sé á það sem barnið hefur að 

segja og ekki gripið fram í fyrir barninu og það má alls ekki spyrja það leiðandi 

spurninga. Einnig er mikilvægt að sýna barninu að starfsmaðurinn trúi því sem barnið er 

að segja. Starfsmaður þarf alltaf að láta yfirmann sinn vita hvort sem barnið hefur sagt 

frá ofbeldinu af sjálfsdáðum eða ef grunsemdir hafi vaknað hjá starfsmanninum. Sýni 

barn starfsmanni áverka og segi frá hvað hafi komið fyrir er mjög mikilvægt að bregðast 

rétt við svo hægt sé að ræða við fagaðila sem meta aðstæðurnar og láta jafnvel mynda 

áverka. Hér er mikilvægt að hafa tilkynningarskyldu til barnaverndarnefndar í huga 

(Ólöf Ásta Farestveit og Þorbjörg Sveinsdóttir, 2006).  

    Barn sem beitt er andlegu ofbeldi ber ekki með sér neina sýnilega áverka og er því 

mjög mikilvægt að fylgjast mjög vel með þeim merkjum sem barnið getur verið að gefa 

og eins ef það gefur einhverjar vísbendingar um að ekki sé allt með felldu hvað varðar 

samskipti þess við foreldra sína. Þegar um andlegt ofbeldi er að ræða er mikilvægt, rétt 

eins og með annars konar ofbeldi, að hlusta á barnið og sýna að því sé trúað. Þá ber 

starfsmönnum skylda til þess að tilkynna barnaverndaryfirvöldum ef talið er að barn sé 

beitt andlegu ofbeldi heima hjá sér eða annarsstaðar. Það er ekki á sviði starfsfólks sem 

vinnur með börnum að sanna það sem grunur leikur á heldur er það barnaverndarnefnd 

sem á að kanna málið. Það getur einnig verið gott að ræða málið við aðra starfsmenn 

svo að fleiri geti metið aðstæðurnar (Ólöf Ásta Farestveit og Þorbjörg Sveinsdóttir, 

2006).  

     Mjög mikilvægt er þegar barn kemur til starfsmanns og segir honum frá atburði eins 

og að verið sé að beita það ofbeldi af einhverju tagi að stafsmaðurinn hlusti af áhuga og 

http://www.althingi.is/dba-bin/unds.pl?txti=/wwwtext/html/lagasofn/141a/2002080.html&leito=tilkynningarskylda#word5

varist að sýna einhvers konar svipbrigði sem gefa í skyn hræðslu eða eitthvað annað, 

það getur gert það að verkum að barnið hættir við að segja frá. Börn hafa oft beðið lengi 

eftir tækifæri til að geta sagt frá svona hlutum og ef starfsmaður gefur í skyn einhvers 

konar vanmátt eða hræðslu getur barnið misst kjarkinn. Mjög mikilvægt er að hrósa 

barni fyrir að hafa sagt frá, segja barninu að það hafi gert rétt með því. Fyrstu viðbrögð 

hlustandans eru mjög mikilvæg þar sem börn eru gjörn á að taka ábyrgðina á sig, næta 

skref er að spyrja örlítið betur út í ákveðna þætti eins og nöfn og aðra hluti sem eru 

mikilvægir fyrir barnaverndarnefnd án þess þó að spyrja leiðandi spurninga. Mikilvægt 

er síðan að gera barninu grein fyrir því að þú munir segja því fólki frá sem getur hjálpað 

því, svo sem Barnavernd en það fer að sjálfsögðu eftir aldri og þroska barnsins hvernig 

það er gert (Ólöf Ásta Farestveit og Þorbjörg Sveinsdóttir, 2006). 

     Góð viðbrögð eru að sýna barninu traust þitt og skilning. Segja að þú munir gera allt 

sem þú getir til að koma í veg fyrir að þetta gerist aftur. Það er margt sem þarf að hafa í 

huga þegar upp kemur mál af þessu tagi. Mikilvægt er að starfsmaður standi rétt að 

þeim og geri ekki eitthvað sem gerir það að verkum að barnið hættir við frásögn sýna 

eða dregur hana til baka. Til þess að auðvelda starfsmönnum félagsþjónustunnar hefur 

bæjarfélagið Gåvle í Svíþjóð dregið saman punkta sem gott getur verið að hafa í huga ef 

barn segir frá ofbeldi á heimili sínu: 

-Barn er ekki ábyrgt fyrir því að byrja að segja frá. Sá sem við barnið 

talar verður að spyrja með skýrum hætti og vera hlutlægur. 

-Það verður að vera ljóst að barnið eigi ekki á hættu að verða fyrir 

meira ofbeldi ef það segir einhverjum utanaðkomandi frá ofbeldinu. 

-Þegar barnið er í öruggu umhverfi þarf það að fá að tala um reynslu 

sína. Það þarf líka á meðferð fagfólks að halda ef það hefur séð eða 

upplifað ofbeldið. 

-Sá sem talar við barnið þarf að fullvissa það um að hann viti af 

ofbeldinu og hlusta á barnið. Það þarf að fullvissa barnið um að maður 

geti haft mismunandi tilfinningar gagnvart ofbeldinu, þeim sem beitir 

því og þeim sem fyrir því verður og að það sé allt í lagi að hafa slíkar 

tilfinningar. Barnið þarf að fá að vita að ábyrgðin á ofbeldinu sé hjá 

hinum fullorðnu. 

-Rétt er að tala með skýrum hætti og kalla ofbeldi ofbeldi. 

-Ekki ber að nota tilfelli þegar barnið er niðurdregið og leitt til að fá 

meiri upplýsingar. Börn eru trú foreldrum sínum. 

( Ingólfur V. Gíslason, 2008, bls. 102). 

     Þessir punktar hér að ofan eru allir mjög mikilvægir og gott veganesti fyrir alla þá 

sem umgangast börn, hvort sem um er að ræða þá sem vinna með börnum eða aðra. 

Þegar barn segir frá ofbeldi þá krefst það mikils hugrekkis og því er nauðsynlegt að 

hrósa barninu fyrir það. 

     En hvað er hægt að gera til að stöðva ofbeldi gagnvart börnum, fyrsta skrefið er 

allavega að reyna að gera allt til að draga úr því og næsta að útrýma því með öllu ef 

hægt er. 

Hvað er hægt að gera til að vinna gegn ofbeldi ? 

     Ofbeldi er vaxandi vandamál í dag. Ein leið til að sporna við þeirri aukningu er að 

auka forvarnir og fræðslu. Margir skilja ekki hvað það er margt sem flokkast undir 

ofbeldi. Aukin fræðsla og þekking bætir þar úr og getur dregið úr ofbeldi og öllum þeim 

vandamálum sem tengjast því.   

     Mikilvægt er að þeir sem starfa með börnum tilkynni alltaf ef grunur vaknar um að 

barn sé beitt ofbeldi. Ef þær grunsemdir eru til staðar þá verður að athuga hvort eitthvað 

sé hæft í þeim. Það skiptir máli hvernig staðið er að upplýsingaleit og barnið má ekki fá 

það á tilfinninguna að fullorðin manneskja sem það treystir vel hafi brugðist (Ingólfur 

V. Gíslason, 2008). 

     Það er mikilvægt að fræða börn um kynferðislegt ofbeldi því börn verða að vera 

meðvituð um þau mörk sem ekki má fara yfir, hvort sem það viðkemur líkama þeirra 

eða að halda einhverju leyndu fyrir foreldrum sínum eða öðrum. Það er foreldranna að 

kenna börnum hvað telst eðlilegt í mannlegum samskiptum og hver mörkin eru er varða 

þeirra líkama. Foreldrar eiga að segja börnum að þau eigi líkamann sinn sjálf og ráði 

yfir honum. Þetta eru þeirra einkastaðir og þá staði á enginn að snerta. Og einnig að það 

er munur á því að einhver klappi þeim á bakið eða strjúki eða ef verið er að snerta þau á 

þann hátt sem yfirleitt er ekki gert. Foreldrar þurfa sem sagt að kenna börnum sínum að 

þekkja muninn milli góðrar og slæmrar snertingar. Rétt eins og með góða og slæma 

snertingu er alveg jafn mikilvægt að þau þekki muninn á góðum og slæmum 

leyndarmálum (Ólöf Ásta Farestveit og Þorbjörg Sveinsdóttir, 2006). 

     Mjög mikilvægur punktur í þessu öllu er að barnið segi frá, það þarf að koma 

barninu í skilning um að ef það er eitthvað sem liggur því á hjarta að segja einhverjum 

sem það treystir frá og eins ef vinur barns segir því frá einhverju svona að þá sé einnig 

mikilvægt að segja frá því (Ólöf Ásta Farestveit og Þorbjörg Sveinsdóttir, 2006).  

     Börn sem búa við ofbeldi heima hjá sér gera sér oftast ekki grein fyrir því að það sé 

ekki leyfilegt að leggja hendur á börn. Það er því nauðsynlegt að börnum sé kennt að 

það sé ekki leyfilegt að neinn beiti þau ofbeldi, einnig er mikilvægt að hvetja börn til 

þess að segja frá því ef það er gert, og þeim komið í skilning um að þetta sé ekki þeim 

að kenna því það sé ekkert sem réttlætir það að þau séu beitt ofbeldi (Ólöf Ásta 

Farestveit og Þorbjörg Sveinsdóttir, 2006). Einnig er mikilvægt að hafa í huga að það er 

ekki bara vegna þess að foreldra skortir kunnáttu við uppeldi barna sinna að þau beita 

ofbeldi heldur er það einnig vegna þess að sumir foreldrar kunna ekki að hafa stjórn á 

skapi sínu (Jónína Einarsdóttir, o.fl. 2004). 

Niðurlag  

     Þeim spurningum sem varpað var fram hér í upphafi hefur nú verið svarað eins og 

hægt er miðað við þau gögn sem til eru. Við mörgum spurningum sem tengjast þessu 

málefni finnast þó fá svör. Skoðaðar hafa verið helstu birtingarmyndir ofbeldis og 

einkennin sem þeim fylgja. Farið hefur verið yfir hvernig þeim sem vinna með börnum 

ber að bregðast við ef þau grunar að barn sé beitt ofbeldi, eins og fram kom verður alltaf 

að taka þann grun alvarlega. Langbest er að foreldrar og allir sem vinna með börnum 

einsetji sér að fræða börn um allt sem tengist ofbeldi á einhvern hátt og þá sérstaklega 

heimilisofbeldi. Fræðsla getur aldrei verið af hinu slæma og hún er mikilvægur þáttur í 

því að börn viti hvað  um er að vera þegar ofbeldi er annars vegar. Börn verða að læra 

að segja frá og leita sér hjálpar , hvort sem þau eru þolendur, vitni eða jafnvel þó vinur 

þeirra verði fyrir ofbeldi. Það er hægt að benda barni á að fara aldrei upp í bíl ókunnugra 

eða tala við þá. En hvernig er hægt að bregðast við heimilisofbeldi? Það getur reynst 

erfitt þar sem gerandinn er ef til vill einhver sem barnið treystir jafnvel best. 

     Heimilisofbeldi af öllu tagi er beitt af einhverjum sem þolandi þekkir, það dugir því 

skammt að verja barnið fyrir ókunnugum þar. Afleiðingar heimilisofbeldis, hvort sem 

barnið er þolandi eða verður vitni af ofbeldi, eru mjög slæmar og börn og aðrir þolendur 

ofbeldis bera þess merki alla ævi. Barnið er stressað, kvíðið, á erfitt með svefn og er 

haldið einbeitingarskorti. Það reynir oft að einangra sig frá vinum sínum og reynir að 

koma í veg fyrir að afklæðist vegna hræðslu við að upp komist um ofbeldið.  

     Sem betur fer hafa tímarnir breyst og fólk er farið að viðurkenna að heimilisofbeldi 

er vandamál, og heimilisofbeldi er ekki eitthvað sem er einkamál þeirra sem í því eiga. 

Það er ekki lengra síðan en á seinni hluta 20. aldar að lögreglan vildi sem minnst vita af 

heimilisofbeldi og vildi alls ekki blanda sér í það, þeir litu á heimilisofbeldi sem 

einkamál fjölskyldunnar. Núna er það hins vegar þannig að farið er að líta á konur, börn 

og aðra sem einstaklinga sem eiga rétt á að ekki sé komið fram við þau á þennan hátt 

(Munro, 2007). 

     Í skýrslu UNICEF (2013), barnahjálpar Sameinuðu þjóðanna sem fjallar um hvaða 

leiðir megi fara til að draga úr ofbeldi gegn börnum er lagt til að stofnað verði 

ofbeldisvarnarráð, fræðsla í skólum aukin, barnahús eflt og stuðningur við aðstandendur 

þeirra sem hafa orðið fyrir ofbeldi aukinn. Í skýrslunni kemur einnig fram að 4,8% 

barna í 9. og 10. bekk sögðust hafa orðið fyrir kynferðislegri misnotkun eða ofbeldi 

einhvern tímann á ævinni (Þórunn Elísabet Bogadóttir, 2013). 

     Börnin skammast sín og vilja alls ekki að neinn viti af þessu, þau kenna sér um og 

hugsa sem svo; ef ég bara væri ekki svona óþekk/ur eða erfið/ur þá myndi þetta 

örugglega aldrei gerast. Barnið sýnir þannig einkenni sem oft getur verið auðvelt að sjá, 

en þó alls ekki alltaf. Einkennin eru mörg og mismunandi og oft er erfitt að greina þau 

eins og komið hefur fram í þessari ritgerð. Börn sem verða fyrir ofbeldi heima fyrir 

bregðast oft við á óeðlilegan hátt, þau geta reiðst og orðið árásagjörn af lítilli ástæðu.   

Einnig geta þau líka brugðist þannig við að ef einhver fullorðin hallar sér að þeim þá 

víkja þau ósjálfrátt undan eða setja jafnvel hendur fyrir andlit sem ósjálfrátt viðbragð.     

     Öllum þessum atriðum er mikilvægt að þeir sem vinna með börnum leiti eftir. Auk 

þess er nauðsynlegt að hlusta á barnið af athygli ef það hefur frá einhverju að segja. 

Þessi einkenni þurfa þó ekki öll að benda til ofbeldis, stundum getur verið eitthvað allt 

annað sem amar að barninu, en betra er að ganga úr skugga um að ekki sé um 

heimilisofbeldi af einhverju tagi að ræða áður en annað er skoðað.  

     Þegar tölfræðilegar niðurstöður eru skoðaðar þá fer ekki á milli mála að mikið er um 

heimilisofbeldi hér á landi. Mest er um líkamlegt ofbeldi og þar á eftir kynferðislegt.   

Andlegt ofbeldi vill oft gleymast þar sem erfitt er að sjá sárin á sálinni þó þau valdi 

jafnmiklum sársauka og hin. Gerendur heimilisofbeldis eru af öllum gerðum og 

stærðum og koma alls staðar að. Það er ekki hægt að þekkja þá í samfélaginu þar sem 

þeir setja upp allt annað andlit út á við en inni á heimili sínu. Ef þú þekkir ekki einkenni 

barna sem búa við heimilisofbeldi er nær útilokað að sjá hvaða börn það eru sem verða 

fyrir ofbeldi heima hjá sér þar sem þau gera allt sem í þeirra valdi stendur til að halda 

því leyndu vegna niðurlægingar og skammar.  

Umræður 

     Heimilisofbeldi er eitthvað sem alls ekki á að líðast og enn verra er heimilisofbeldi 

gagnvart börnum. Þær niðurstöður rannsókna sem við höfum um tölfræði 

heimilisofbeldis eru ekki margar en það sem við höfum sýnir að það er algengara en 

maður gerir sér grein fyrir. Mér finnst óskiljanlegt að nokkur maður geti hugsað sér að 

gera börnunum sínum þetta og einnig er algjörlega óskiljanlegt að hugsa til þess að 

mæður bjargi börnum sínum ekki úr þessum aðstæðum. En ég get ekki sett mig í þessi 

spor og get því ef til vill lítið sagt. Mér þykir vera rökréttara að hugsa þannig að ef 

maður verður fyrir slæmri upplifun í æsku þá geri maður hvað sem er til að barnið 

manns þurfi ekki að upplifa það sama, en í mörgum tilfellum er því öfugt farið. Ætli stór 

ástæðan sé ekki sú að foreldrar sem hafa orðið fyrir heimilisofbeldi í æsku séu bara 

skemmdari en haldið er fram. Það er mikilvægt að vera í góðu jafnvægi þegar kemur að 

því að ala upp barn og eflaust mikið af fólki sem er einfaldlega ekki í stakk búið til að 

axla þá miklu ábyrgð. Sem betur fer er það þó ekki alltaf svo að börnin læra það sem 

fyrir þeim er haft, og leggja þá ekki hendur á sín börn þó þau hafi orðið fyrir 

heimilisofbeldi sjálf. Það er örugglega stór þáttur í bataferli barna að þau fái þá aðstoð 

sem þau þarfnast og að þau hafi gott öryggisnet sem hjálpar eflaust mikið. Með mikilli 

fræðslu um þessi mál og góðri þekkingu starfsmanna sem vinna með börnum er vonandi 

hægt að minnka/draga úr heimilisofbeldi gegn börnum verulega. Það verður að hugsa á 

þann hátt að eitt barn sem verður fyrir heimilisofbeldi sé einu barni of mikið og 

takmarkið er að sjálfsögðu að ná að útrýma þessu vandmáli algjörlega. Höfum það í 

huga að miðað við allan þann fjölda mála sem tilkynntur er, hve mikill fjöldi það er sem 

enginn mun nokkurn tímann vita af? Því getum við spurt okkur sjálf; Hvað getur verið 

að gerast í næsta húsi við þig? 

